Sejħa għall-proposti nru COMM-C2/01/2013
Appoġġ strutturali għall-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni) u għall-organizzazzjonijiet tas-soċjetà ċivili fil-livell Ewropew
Il-programm “L-Ewropa għaċ-ċittadini” (tal-2014 sal-2020)
TWISSIJA:
Din is-sejħa għall-proposti tiddependi 
· mill-adozzjoni finali tar-Regolament li jistabbilixxi l-programm “L-Ewropa għaċ-ċittadini” (tal-2014 sal-2020), minn hawn ’il quddiem imsejjaħ “il-programm”, mill-awtorità leġiżlattiva mingħajr emendi sinifikanti, 
· minn opinjoni pożittiva tal-kumitat stabbilit fir-Regolament li jistabbilixxi l-programm “L-Ewropa għaċ-ċittadini” jew min-nuqqas ta’ oġġezzjoni min-naħa tiegħu, u 
· mid-disponibbiltà tal-approprjazzjonijiet previsti fl-abbozz tal-baġit għall-2014 wara li l-baġit għall-2014 jiġi adottat mill-Awtorità tal-Baġit jew hekk kif previst fis-sistema ta’ parti minn kull tnax provviżorja.
Il-Programm jikkostitwixxi l-bażi legali għal din is-sejħa għall-proposti.
1.
 GĦANIJIET: 
1.1. L-għanijiet ġenerali tal-programm
Skont l-għan globali li l-Unjoni titqarreb iktar lejn iċ-ċittadini tagħha, l-għanijiet ġenerali tal-programm huma
· li jingħata kontribut lill-fehim taċ-ċittadini dwar l-Unjoni u l-istorja u d-diversità tagħha; u
· li titrawwem iċ-ċittadinanza Ewropea u jittejbu l-kundizzjonijiet għall-parteċipazzjoni ċivika u demokratika fil-livell tal-Unjoni.
1.2. L-għanijiet speċifiċi tal-programm
L-għanijiet speċifiċi tal-programm huma: 
· li titqajjem kuxjenza dwar it-tifkira, l-istorja u l-valuri komuni u dwar l-għan ewlieni tal-Unjoni, li hu li jiġu promossi l-paċi, il-valuri tagħha u l-benesseri tal-popli tagħha billi jiġu stimulati d-dibattitu, ir-riflessjoni u l-iżvilupp ta’ netwerks;
· li tiġi inkuraġġuta l-parteċipazzjoni demokratika u ċivika taċ-ċittadini fil-livell tal-Unjoni, billi jiġi żviluppat il-fehim taċ-ċittadini dwar il-proċess tat-tfassil tal-politika tal-Unjoni u billi jiġu promossi l-opportunitajiet għall-involviment tas-soċjetà u interkulturali u l-volontarjat fil-livell tal-Unjoni.
1.3. Il-prijoritajiet tematiċi
Għall-2014, ġew adottati l-prijoritajiet tematiċi li ġejjin:
L-ewwel qasam: It-tifkira Ewropea
Skont l-Artikolu 3 tat-Trattat dwar il-Funzjonament tal-Unjoni Ewropea, l-għan tal-Unjoni Ewropea huwa li tippromwovi l-paċi, il-valuri tagħha u l-benesseri tal-popli tagħha. 
F’dan il-kuntest, il-programm “L-Ewropa għaċ-ċittadini” jappoġġa organizzazzjonijiet li jirriflettu fuq ir-raġunijiet għar-reġimi totalitarji fl-istorja moderna tal-Ewropa, kif ukoll fuq mumenti importanti u punti ta’ referenza oħra fl-istorja Ewropea ta’ dan l-aħħar. Il-mumenti storiċi li għandhom jitfakkru b’mod partikulari fl-2014 huma l-mitt anniversarju mill-bidu tal-Ewwel Gwerra Dinjija, il-ħamsa u għoxrin anniversarju mill-waqgħa tal-Ħajt ta’ Berlin u l-għaxar snin mit-tkabbir tal-Unjoni Ewropea għall-Ewropa Ċentrali u l-Ewropa tal-Lvant. 
It-tieni qasam: L-involviment demokratiku u l-parteċipazzjoni ċivika 
L-elezzjonijiet għall-Parlament Ewropew se jsiru fl-Istati Membri kollha mit-22 ta’ Mejju 2014 sal-25 ta’ Mejju 2014. Dawn l-elezzjonijiet se jkunu l-ewwel elezzjonijiet li se jsiru skont it-Trattat ta’ Lisbona, li jsaħħaħ ir-rwol taċ-ċittadini tal-UE bħala atturi politiċi permezz tal-Artikolu 11 tat-Trattat dwar l-Unjoni Ewropea.
F’dan il-kuntest, il-programm “L-Ewropa għaċ-ċittadini” se jappoġġa organizzazzjonijiet li jaħdmu fuq il-parteċipazzjoni taċ-ċittadini fil-ħajja demokratika tal-UE, li tvarja mid-demokrazija lokali għall-għoti ta’ setgħa liċ-ċittadini li jkollhom rwol sħiħ fil-politika tal-UE, fil-kuntest tat-tieni qasam tiegħu. 
2. L-GĦAN TA’ DIN IS-SEJĦA
L-għan ta’ din is-sejħa huwa li jintgħażlu organizzazzjonijiet b’involviment Ewropew li, permezz tal-attivitajiet regolari tas-soltu u permanenti tagħhom, jikkontribwixxu b’mod tanġibbli għall-għanijiet tal-programm “L-Ewropa għaċ-ċittadini” ddefiniti fil-punti 1.1 u 1.2 t’hawn fuq.
Is-sejħa għall-proposti tikkonċerna l-appoġġ strutturali, imsejjaħ għotjiet operattivi, lil entitajiet li jkollhom għan ta’ interess ġenerali tal-Unjoni, sabiex titqajjem kuxjenza dwar it-tifkira Ewropea (l-ewwel qasam) jew sabiex tiġi inkuraġġuta l-parteċipazzjoni demokratika u ċivika (it-tieni qasam). Hija maħsuba biex tikkofinanzja l-ispejjeż tal-operat li jippermettu lil entità teżisti b’mod indipendenti u biex jiġu implimentati għadd ta’ attivitajiet previsti fil-programm ta’ ħidma annwali tagħha. Dawn l-attivitajiet għandhom jikkorrispondu mal-ilħiq tal-għanijiet statutorji tal-organizzazzjoni u jridu jikkontribwixxu għall-iżvilupp u l-implimentazzjoni ta’ wieħed mill-għanijiet tal-programm jew iktar.
L-appoġġ jingħata lill-organizzazzjonijiet fil-forma ta’ sħubiji ta’ qafas għal erba’ snin (bejn l-2014 u l-2017), li jingħataw skont din is-sejħa għall-proposti. Is-sħubiji ta’ qafas huma mekkaniżmi ta’ kooperazzjoni stabbiliti bejn organizzazzjoni partikulari u l-Aġenzija Eżekuttiva għall-Edukazzjoni, l-Awdjoviżiv u l-Kultura
. 
L-għotjiet operattivi annwali se jingħataw kull sena fil-kuntest ta’ dawn is-sħubiji ta’ qafas. 
3.
KRITERJI TA’ ELIĠIBBILTÀ
L-applikazzjonijiet li jikkonformaw mal-kriterji li ġejjin se ssirilhom evalwazzjoni ddettaljata.
3.1.
Kriterji formali
Se jitqiesu biss il-proposti mressqin f’waħda mil-lingwi uffiċjali tal-UE, bl-użu tal-formola tal-applikazzjoni uffiċjali onlajn, mimlija kollha kemm hi u ffirmata u mressqa sad-data tal-iskadenza.
Il-formola tal-applikazzjoni għandu jkollha magħha d-dokumenti l-oħra kollha msemmijin fiha.
L-applikazzjonijiet għandhom jitqiesu li huma eliġibbli jekk:
a) jissodisfaw il-kundizzjonijiet iddefiniti fil-punti 4 u 5 ta’ din is-sejħa;
b) ikunu tressqu sal-20 ta’ Diċembru 2013 f’nofsinhar (ħin ta’ Brussell);
c) ikunu tressqu bl-użu tal-formola tal-applikazzjoni uffiċjali (ara l-punt 13), mimlija kif suppost;
d) ikunu ġew iffirmati mir-rappreżentant legali tal-organizzazzjoni;
e) ikollhom baġit ibbilanċjat f’termini tad-dħul u tan-nefqa;
f) jissodisfaw il-kundizzjonijiet finanzjarji tas-sejħa mogħtija fil-punt 5.
3.2.
Pajjiżi eliġibbli 
Huma eliġibbli l-applikazzjonijiet imressqin minn entitajiet legali li huma stabbiliti f’wieħed mill-pajjiżi li ġejjin:
a) fl-Istati Membri tal-UE: l-Awstrija, il-Belġju, il-Bulgarija, il-Kroazja, Ċipru, ir-Repubblika Ċeka, id-Danimarka, l-Estonja, il-Finlandja, Franza, il-Ġermanja, il-Greċja, l-Ungerija, l-Irlanda, l-Italja, il-Latvja, il-Litwanja, il-Lussemburgu, Malta, il-Pajjiżi l-Baxxi, il-Polonja, il-Portugall, ir-Rumanija, is-Slovakkja, is-Slovenja, Spanja, l-Isvezja u r-Renju Unit;
b) l-applikazzjonijiet minn pajjiżi oħra (jiġifieri mill-pajjiżi tal-EFTA, mill-pajjiżi aderenti, mill-pajjiżi kandidati u mill-pajjiżi li huma kandidati potenzjali) huma eliġibbli, dejjem jekk dawn il-pajjiżi jkunu ffirmaw Memorandum ta’ Ftehim mal-Kummissjoni Ewropea matul l-2014. F’dan il-każ, l-applikanti minn dawn il-pajjiżi jistgħu japplikaw għal sħubija ta’ qafas għal tliet snin, mill-2015 sal-2017, sal-31 ta’ Diċembru 2014. 
3.3. 
Applikanti eliġibbli 
3.3.1.
Kategoriji ta’ organizzazzjonijiet
Sabiex ikunu eliġibbli għal sħubija ta’ qafas, l-organizzazzjonijiet iridu jkunu jiffurmaw parti minn waħda mill-kategoriji li ġejjin:
A. l-organizzazzjonijiet tas-soċjetà ċivili li jaħdmu favur it-tifkira Ewropea (l-ewwel qasam):

l-organizzazzjonijiet li jwettqu attivitajiet ta’ riflessjoni dwar ir-raġunijiet għar-reġimi totalitarji fl-istorja moderna tal-Ewropa (b’mod speċjali għan-Naziżmu li wassal għall-Olokawstu, il-Faxxiżmu, l-Istaliniżmu u r-reġimi Komunisti totalitarji, iżda mhux biss għalihom) u attivitajiet li jfakkru l-vittmi tar-reati ta’ dawn ir-reġimi; 

l-organizzazzjonijiet li jimplimentaw attivitajiet dwar mumenti importanti u punti ta’ referenza oħra fl-istorja Ewropea ta’ dan l-aħħar;

l-organizzazzjonijiet li jiffukaw fuq il-valuri komuni tal-UE, li jżidu l-għarfien taċ-ċittadini dwar l-importanza li jinżammu u li jiġu promossi l-valuri demokratiċi fl-Ewropa, jiġifieri permezz tal-memorja ta’ personalitajiet Ewropej bħal dawk li waqqfu l-proġett Ewropew jew oħrajn li taw kontribut sinifikanti għal stadji aktar tard tal-bini tal-Ewropa;
B. l-organizzazzjonijiet tas-soċjetà ċivili li jaħdmu fil-livell Ewropew (it-tieni qasam):

l-organizzazzjonijiet umbrella, in-netwerks u l-organizzazzjonijiet tas-soċjetà ċivili (OSĊ) oħrajn li jimmiraw li jinkuraġġixxu l-parteċipazzjoni demokratika u ċivika taċ-ċittadini fil-livell tal-Unjoni, billi jiżviluppaw il-fehim taċ-ċittadini dwar il-proċess tat-tfassil tal-politika tal-Unjoni u billi jippromwovu l-opportunitajiet għall-involviment ċiviku fil-livell tal-Unjoni;
C. l-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni) (l-ewwel u t-tieni qasam):

dawn l-organizzazzjonijiet jipprovdu rabta bejn ir-riċerka u t-tfassil tal-politika fil-livell Ewropew. Huma jgħinu biex jinstabu soluzzjonijiet għall-problemi u jiffaċilitaw l-interazzjoni bejn ix-xjenzjati, l-intellettwali u dawk li jieħdu d-deċiżjonijiet. Is-sejħa hija mmirata għal gruppi ta’ riflessjoni li jiffukaw b’mod ewlieni fuq l-għanijiet u l-prijoritajiet tal-programm “L-Ewropa għaċ-ċittadini” u li jwettqu attivitajiet li jmorru lil hinn minn sempliċi riċerka u li mhumiex immirati biss għal gruppi speċjalizzati. Iż-żewġ oqsma huma kkonċernati;
D. il-pjattaformi tal-organizzazzjonijiet pan-Ewropej (it-tieni qasam):
l-ispeċifiċità ta’ dawn il-pjattaformi hija li l-membri tagħhom ikunu, huma stess, organizzazzjonijiet umbrella (pjattaformi) fil-livell Ewropew. Dawn il-pjattaformi pan-Ewropej jirrappreżentaw għadd kbir ta’ ċittadini Ewropej u jkopru firxa wiesgħa ta’ oqsma politiċi.
3.3.2.  Organizzazzjonijiet eliġibbli
Sabiex ikunu eliġibbli għal għotja operattiva, l-organizzazzjonijiet li jkollhom għan ta’ interess ġenerali Ewropew għandhom:
a) ikunu organizzazzjonijiet mingħajr skop ta’ qligħ;
b) ikollhom rwol attiv fil-qasam taċ-ċittadinanza Ewropea (it-tifkira Ewropea u l-involviment demokratiku u l-parteċipazzjoni ċivika), kif iddefinit fl-istatut tal-assoċjazzjoni tagħhom jew fl-istqarrija tal-missjoni tagħhom u jkunu jidħlu f’waħda mill-kategoriji msemmija hawn fuq;
c) ikunu stabbiliti legalment u jkollhom personalità legali f’pajjiż eliġibbli għal mill-inqas erba’ snin (fid-data meta jressqu l-applikazzjoni tagħhom);
d) iwettqu l-attivitajiet tagħhom f’pajjiżi eliġibbli;
e) ikollhom ikopru dan li ġej mil-lat ġeografiku: 
· l-organizzazzjonijiet tas-soċjetà ċivili fil-livell Ewropew (il-kategorija B) u l-organizzazzjonijiet tas-soċjetà ċivili li jaħdmu favur it-tifkira Ewropea (il-kategorija A) irid ikollhom membri jew attivitajiet f’mill-inqas 12-il pajjiż eliġibbli; 
· il-pjattaformi tal-organizzazzjonijiet pan-Ewropej (il-kategorija D) irid ikollhom mill-anqas 20 membru li jkunu organizzazzjoni umbrella, li kull wieħed minnhom irid ikollu membri f’mill-inqas 15-il Stat Membru u li, ilkoll flimkien, iridu jkunu jkopru t-28 Stat Membru tal-UE;
· l-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni) m’hemm bżonn li jkollhom l-ebda kopertura ġeografika speċifika sabiex ikunu eliġibbli. 
L-individwi privati u l-entitajiet pubbliċi mhumiex eliġibbli biex japplikaw għal din is-sejħa għall-proposti.
3.4.
Attivitajiet eliġibbli
L-attivitajiet tal-applikant għandhom jikkontribwixxu b’mod tanġibbli għall-iżvilupp u l-implimentazzjoni tal-għanijiet ġenerali u speċifiċi tal-programm. 
L-applikanti jridu jipprovdu:
- programm ta’ ħidma strateġiku għal perjodu ta’ erba’ snin li jibda mill-2014, u
- programm ta’ ħidma annwali ddettaljat għal perjodu ta’ 12-il xahar, li jibda mill-2014.
Il-programm ta’ ħidma strateġiku tal-organizzazzjoni li tkun qed tapplika għandu jkopri l-attivitajiet statutorji tagħha, inklużi l-konferenzi, is-seminars, id-diskussjonijiet madwar mejda tonda, ir-rappreżentazzjoni, il-komunikazzjoni u l-valorizzazzjoni tagħha, u l-attivitajiet rikorrenti Ewropej l-oħrajn marbutin mal-attivitajiet tal-programm “L-Ewropa għaċ-ċittadini”.
3.5.
 Perjodu ta’ eliġibbiltà 
Is-sħubija ta’ qafas iddum erba’ snin. Għall-għotjiet annwali speċifiċi tagħha, il-perjodu ta’ eliġibbiltà jrid jikkorrispondi mas-sena tal-baġit tal-applikanti, hekk kif mogħtija fil-kontijiet iċċertifikati tal-organizzazzjoni. 
Għall-applikanti li jkollhom sena tal-baġit li ma tkunx l-istess bħas-sena kalendarja, il-perjodu ta’ eliġibbiltà se jkun jibda mid-data meta tibda s-sena tal-baġit tagħhom għall-2014.
4. KRITERJI TAL-GĦOTI
Se jiġu applikati l-kriterji tal-għoti li ġejjin sabiex jiġu vvalutati l-applikazzjonijiet:
· il-konsistenza mal-għanijiet tal-programm u mal-qasam tal-programm: 30 %
· l-adegwatezza tal-programm ta’ ħidma propost fir-rigward tal-għanijiet tal-programm “L-Ewropa għaċ-ċittadini”;
· il-programm ta’ ħidma tal-organizzazzjoni għandu jikkontribwixxi għall-kisba tal-għanijiet tal-programm “L-Ewropa għaċ-ċittadini”;
· il-missjoni tal-applikant trid tkun konsistenti mal-għanijiet tal-programm “L-Ewropa għaċ-ċittadini”;
· il-kwalità tal-pjan tal-attivitajiet jew tal-programm ta’ ħidma: 30 %
· il-programm ta’ ħidma propost għandu jkun adegwat biex jintlaħqu l-għanijiet tal-organizzazzjoni;
· il-koerenza: l-għanijiet differenti tal-attivitajiet proposti jridu jkunu jikkorrispondu ma’ xulxin u l-inputs u r-riżorsi proposti jridu jkunu adattati għall-għanijiet;
· l-effikaċja: l-effetti għandhom jinkisbu bi spiża raġonevoli;
· il-programmi ta’ ħidma għandhom jippreżentaw dimensjoni Ewropea li tkun deskritta b’mod ċar; 
· se tingħata prijorità lil dawk l-organizzazzjonijiet li jużaw metodi ta’ ħidma ġodda jew li jipproponu attivitajiet innovattivi;
· it-tixrid: 15 %
· l-organizzazzjonijiet li jirċievu għotjiet operattivi għandhom jagħmlu l-isforzi meħtieġa biex jiġi żgurat li r-riżultati tagħhom jintużaw u jixterdu; 
· il-programm ta’ ħidma propost għandu joħloq effett multiplikatur fost udjenza usa’ minn dik li tkun qed tipparteċipa direttament fl-attivitajiet;
· għandu jkun hemm pjan tat-tixrid realistiku u prattiku sabiex ir-riżultati previsti mill-programm ta’ ħidma jkunu jistgħu jiġu ttrasferiti u skambjati b’mod effikaċi;
· l-impatt u l-involviment taċ-ċittadini: 15 %
· l-għadd ta’ sħab, ta’ parteċipanti, ta’ inputs tal-politika u ta’ pajjiżi involuti għandu jkun kbir biżżejjed biex jiġi żgurat li l-programm ta’ ħidma propost ikun jilħaq verament lill-Ewropa;
· l-impatt: il-programm ta’ ħidma għandu jimmira li jilħaq l-għanijiet tiegħu, b’mod partikulari fir-rigward tal-kontributi konkreti għat-tfassil tal-politika;
· is-sostenibbiltà: il-programm ta’ ħidma propost għandu jimmira li joħloq effetti fit-tul;
· il-programm ta’ ħidma propost għandu jagħti lill-parteċipanti l-possibbiltà li jieħdu sehem b’mod attiv fl-attivitajiet u fil-kwistjonijiet li jkunu tqajmu;
· għandu jintlaħaq bilanċ bejn iċ-ċittadini li jkunu diġà attivi f’organizzazzjonijiet jew f’istituzzjonijiet partikulari u ċ-ċittadini li jkun għadhom mhumiex involuti fihom;
· se tingħata prijorità lil dawk l-organizzazzjonijiet li fihom jieħdu sehem ċittadini minn gruppi li mhumiex rappreżentati biżżejjed jew li m’għandhomx daqshekk opportunitajiet;
· l-estent li bih in-nuqqas ta’ aċċess għall-finanzi qiegħed iżomm lura l-implimentazzjoni tal-programm ta’ ħidma: 10 %
· fil-pjan ta’ ħidma, għandha tingħata analiżi ddettaljata dwar il-progress tal-ispejjeż u tal-iskemi kollha ta’ kofinanzjament matul l-aħħar tliet snin; 
· il-proposti jridu juru li m’hemmx biżżejjed sorsi oħra ta’ finanzjament disponibbli għall-applikanti li jippermettulhom jimplimentaw il-programm ta’ ħidma;
· il-proposti jridu juru sa liema punt l-ammont mitlub huwa meħtieġ għall-implimentazzjoni tal-programm ta’ ħidma;
· il-proposti jridu juru sa liema punt jeħtieġ li l-programm ta’ ħidma jiġi implimentat f’dan il-mument sabiex jintlaħqu l-għanijiet tas-sejħa u/jew sa liema punt id-dewmien jista’ jkun ta’ ħsara f’dan ir-rigward.
5.  KUNDIZZJONIJIET TAL-FINANZJAMENT 

Għotja tal-UE hija inċentiv biex jitwettqu attivitajiet li ma jkunux possibbli mingħajr l-appoġġ tal-Unjoni. Din hija bbażata fuq il-prinċipju tal-kofinanzjament. L-għotja tal-UE tissupplimenta l-involviment finanzjarju tal-organizzazzjoni li tkun qed tapplika stess u/jew kwalunkwe appoġġ nazzjonali, reġjonali jew privat li din tista’ tkun kisbet.
Il-fatt li applikazzjoni tiġi aċċettata ma jfissirx li se tingħata bilfors għotja li tkun daqs l-ammont mitlub mill-benefiċjarju. Barra minn hekk, l-ammont mogħti qatt ma jista’ jaqbeż l-ammont mitlub. Il-fatt li tingħata għotja ma jfissirx li wieħed jibqa’ intitolat għaliha għas-snin ta’ wara.
L-għajnuna finanzjarja tal-Unjoni ma tistax taqbeż is-70 % tal-ispejjeż provviżorji eliġibbli għall-organizzazzjonijiet tal-kategoriji kollha, ħlief għall-pjattaformi tal-organizzazzjonijiet pan-Ewropej (ara l-punt 3.3.1.), li għalihom il-limitu massimu huwa ta’ 90 %.
Barra minn hekk, l-għotja massima mogħtija għal kull kategorija hija hekk kif ġej:
	It-tip ta’ organizzazzjoni
	L-ammont minimu
	L-ammont massimu
	Ir-rata massima ta’ kofinanzjament

	A. l-organizzazzjonijiet tas-soċjetà ċivili li jaħdmu favur it-tifkira Ewropea (l-ewwel qasam)
	EUR 60 000
	EUR 200 000
	70 %

	B. l-organizzazzjonijiet tas-soċjetà ċivili li jaħdmu fil-livell Ewropew (it-tieni qasam)
	EUR 60 000
	EUR 200 000
	70 %

	C. l-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni) (l-ewwel u t-tieni qasam) 
	EUR 60 000
	EUR 350 000
	70 %

	D. il-pjattaformi tal-organizzazzjonijiet pan-Ewropej (it-tieni qasam)
	EUR 60 000
	EUR 600 000

	90 %


L-għan hu li jintgħażlu bejn wieħed u ieħor tmien organizzazzjonijiet għall-ewwel qasam tal-programm “L-Ewropa għaċ-ċittadini” (imsejjaħ “it-tifkira Ewropea”) u 26 organizzazzjoni għat-tieni qasam tiegħu (imsejjaħ “l-involviment demokratiku u l-parteċipazzjoni ċivika”).
5.1. Kundizzjonijiet kuntrattwali 
Meta tiġi approvata applikazzjoni, il-benefiċjarju jirċievi jew Deċiżjoni ta’ sħubija ta’ qafas u Deċiżjoni tal-għotja jew Ftehim ta’ sħubija ta’ qafas u Ftehim tal-għotja, skont il-post fejn ikun stabbilit legalment.
· Is-sħubija ta’ qafas tifformalizza mekkaniżmu ta’ kooperazzjoni fit-tul bejn il-Kummissjoni u s-sħab tagħha (ara l-punt 3.1). Din tista’ tieħu l-forma ta’ Deċiżjoni ta’ sħubija ta’ qafas jew ta’ Ftehim ta’ sħubija ta’ qafas. 
· Abbażi tad-Deċiżjoni ta’ sħubija ta’ qafas jew tal-Ftehim ta’ sħubija ta’ qafas, jingħataw għotjiet annwali speċifiċi li jistgħu jieħdu l-forma ta’:
·  Deċiżjoni tal-għotja: din hija att unilaterali li permezz tiegħu jingħata sussidju lil benefiċjarju. Għall-kuntrarju ta’ Ftehim tal-għotja, il-benefiċjarju ma jkollux għalfejn jiffirma d-Deċiżjoni tal-għotja u jista’ jibda l-azzjoni minnufih malli tasallu jew tiġi nnotifikata d-Deċiżjoni. Għalhekk, id-Deċiżjoni tal-għotja se tħaffef il-proċess. Id-Deċiżjoni tal-għotja tapplika għal benefiċjarji li jkunu stabbiliti fl-UE; jew
·  ta’ Ftehim tal-għotja, li jrid jiġi ffirmat mill-benefiċjarju u jingħata lura lill-Aġenzija Eżekuttiva għall-Edukazzjoni, l-Awdjoviżiv u l-Kultura (l-EACEA) minnufih. L-EACEA se tkun l-aħħar parti li tiffirma. Il-Ftehim tal-għotja japplika għal benefiċjarji li jkunu stabbiliti barra mill-UE. 
Fis-sit tal-internet li ġej, se jkun hemm disponibbli mudell tad-Deċiżjoni tal-għotja u mudell tal-Ftehim tal-għotja: http://eacea.ec.europa.eu/citizenship/index_en.php.
Il-kundizzjonijiet ġenerali li japplikaw għad-Deċiżjoni tal-għotja u għall-Ftehim tal-għotja jinsabu fir-“reġistru tad-dokumenti” fuq is-sit tal-internet tal-EACEA, li huwa http://eacea.ec.europa.eu/index.htm. 
6. BAĠIT
Il-baġit totali disponibbli għas-sħubiji ta’ qafas ta’ erba’ snin (bejn l-2014 u l-2017) se jkun ta’ EUR 27.04 miljun. Madwar terz minnu se jkun iddedikat għall-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni).
Il-baġit totali disponibbli għall-għotjiet annwali speċifiċi li għandhom jiġu konklużi għall-2014 se jkun EUR 6.76 miljun għall-2014. Il-Kummissjoni Ewropea beħsiebha tiffinanzja madwar 34 organizzazzjoni fil-kuntest ta’ din is-sejħa.  
L-appoġġ strutturali se jingħata taħt il-partita 16.02.01 tal-baġit ġenerali tal-Unjoni Ewropea.
Il-Kummissjoni Ewropea tirriżerva d-dritt li ma tqassamx il-fondi kollha disponibbli.
7. DATA TA’ SKADENZA GĦAT-TRESSIQ/PROĊEDURA TA’ TRESSIQ
Id-data ta’ skadenza għat-tressiq tal-applikazzjonijiet hija l-20 ta’ Diċembru 2013 f’nofsinhar (ħin ta’ Brussell). 
Wieħed jista’ jsib tagħrif iddettaljat dwar il-proċedura ta’ tressiq fis-sit tal-internet li ġej: http://eacea.ec.europa.eu/citizenship/index_en.php.
L-applikazzjonijiet għandhom jitressqu biss billi tintuża l-formola elettronika tal-applikazzjoni għall-għotja li hija disponibbli dal-ħin. Iridu jimtlew il-kaxxi kollha tad-dejta tal-formola elettronika. 
Barra minn hekk, mal-formola elettronika jridu jintbagħtu wkoll id-dokumenti li ġejjin:  
· dikjarazzjoni fuq l-unur iffirmata mill-persuna awtorizzata li tidħol f’impenji li jorbtu legalment f’isem l-organizzazzjoni li tkun qed tapplika;
· baġit komplut;
· il-formola tal-entità legali kompluta; u
· il-formola tal-identifikazzjoni finanzjarja.
L-applikazzjonijiet stampati mibgħuta bil-posta, bil-faks jew bil-posta elettronika mhux se jiġu aċċettati għal iktar evalwazzjoni. 
Il-Kummissjoni Ewropea u l-Aġenzija Eżekuttiva jirriżervaw id-dritt li jitolbu kwalunkwe tagħrif addizzjonali ieħor li jistgħu jeħtieġu.
Id-dokumenti kollha jridu jintbagħtu/jittellgħu b’mod elettroniku fis-sit tal-internet li ġej: 
http://eacea.ec.europa.eu/citizenship/index_en.php.
Dawk l-applikazzjonijiet li jissodisfaw il-kriterji tal-eliġibbiltà biss se jitqiesu għall-għotja. Jekk applikazzjoni titqies li mhijiex eliġibbli, se tintbagħat ittra lill-applikant li tispjega r-raġunijiet għal dan.
L-ebda tagħrif dwar ir-riżultat ta’ applikazzjonijiet individwali mhu se jingħata qabel ma tintemm il-proċedura tal-għażla. Ir-riżultati tal-proċedura tal-għażla se jiġu ppubblikati fir-rebbiegħa tal-2014 fis-sit tal-internet li ġej: 
http://eacea.ec.europa.eu/citizenship/funding/2014/index_en.php. 
L-applikanti li jintgħażlu biex jirċievu l-finanzjament se jintbagħtilhom ftehim tal-għotja jew deċiżjoni tal-għotja tal-UE. L-applikanti li l-applikazzjonijiet tagħhom ma jkunux intgħażlu se jkunu infurmati b’dan bil-miktub. L-applikazzjonijiet mhux se jingħataw lura lill-applikanti. 
Lista ta’ kontroll tad-dokumenti li l-applikanti għandhom jibagħtu:
1.
il-formola tal-applikazzjoni (elettronika) kompluta;
2. 
il-formola tal-baġit kompluta (li għandha tintbagħat mal-formola elettronika);
3.
dikjarazzjoni fuq l-unur iffirmata (li għandha tintbagħat mal-formola elettronika);
4. 
il-formola tal-entità legali kompluta (li tinsab fis-sit tal-internet li ġej: http://ec.europa.eu/budget/contracts_grants/info_contracts/legal_entities/legal_entities_en.cfm#en u li għandha tintbagħat mal-formola elettronika);
5.
il-formola tal-identifikazzjoni finanzjarja (li tinsab fis-sit tal-internet li ġej: http://ec.europa.eu/budget/library/contracts_grants/info_contracts/financial_id/fich_sign_ba_gb_mt.pdf u li għandha tintbagħat mal-formola elettronika).
Annessi:
1.
linji gwida għas-sejħa għall-proposti: appoġġ strutturali għall-organizzazzjonijiet tar-riċerka dwar il-politika pubblika Ewropea (il-gruppi ta’ riflessjoni) u għall-organizzazzjonijiet tas-soċjetà ċivili fil-livell Ewropew;
2.
mudell tal-formola tal-applikazzjoni (il-formola elettronika tinsab fis-sit tal-internet li ġej:  http://eacea.ec.europa.eu/citizenship/index_en.php);
3.
mudell tal-formola tal-baġit;
4.
il-mudelli tad-Deċiżjoni ta’ sħubija ta’ qafas u tad-Deċiżjoni annwali speċifika (li se jkunu disponibbli fuq is-sit tal-internet tal-EACEA minn Jannar 2014 ’il quddiem) u l-mudelli tal-Ftehim ta’ sħubija ta’ qafas u tal-Ftehim annwali speċifiku (ara s-sit tal-internet li ġej: http://www.cc.cec/budg/imp/grants/imp-090_014_agreement_en.html).
****************
� Suġġetti għall-adozzjoni tad-Deċiżjoni tal-Kummissjoni li tistabbilixxi mill-ġdid l-Aġenzija Eżekuttiva għall-Edukazzjoni, l-Awdjoviżiv u l-Kultura b’mandat ġdid għall-perjodu bejn l-2014 u l-2020.





